Октябрь, 13 день.

Служба Пресвятей Богородице, в честь и память явления чудотворныя Ея иконы Иверския.

На Господи воззвах. Слава, и ныне, глас 8:
О Мати Благая, Госпоже Богородице Дево!/ Не отрини нас смиренных раб Твоих,/ пред пречистою Твоею иконою недостойныя молитвы приносящих:/ буди теплая ходатаица о нас грешных к Сыну Твоему,/ избави нас от всех бед и искушений,/ да спасаеми Тобою выну вопием Ти:/ радуйся, Благая Вратарнице,// двери райския нам отверзающая.

На стиховне, Слава, и ныне, глас 5:
Приидите, вси монаси и мирстии,/ прославим Пречистую Деву Богородицу:/ днесь бо, ради священныя иконы, в мори путие Ея и стези Ея в водах многих:/ от Никеи бо в столпе огненне понт морский ко Афону преходит,/ и дар пришествием Своим верным подает. Мы же, просвещаеми лучами благодати,// Ходатаицу спасения нашего ублажаем.

Тропарь Богородице, глас 1:
Дерзость ненавидящих образ Господень/ и держава нечестивых безбожно в Никею прииде,/ и посланнии безчеловечно вдовицу,/ благочестно чтущую икону Богоматере, истязуют./ Но тая нощию с сыном икону в море пусти, вопиющи:/ слава Тебе, Чистая,/ яко непроходимое море плещы своя подаде:/ слава правошествию Твоему,/ Едина Нетленная.

Слава, и ныне: ин тропарь, глас тойже.
От святыя иконы Твоея, о Владычице Богородице,/ исцеления и цельбы подаются обильно/ с верою и любовию приходящим к ней,/ тако и мою немощь посети,/ и душу мою помилуй, Благая,// и тело исцели благодатию Твоею, Пречистая.
Кондак, глас 8:
Аще и в море ввержена бысть святая икона Твоя, Богородице,/ от вдовицы, не могущия спасти сию от врагов:/ но явилася есть хранительница Афона/ и вратарница обители И́верския, враги устрашающая// и в православней российстей стране чтущыя Тя от всех бед и напастей избавляющая.

